
Diolch a gweddi
(Llythyr Paul at y Colosiaid_3)

3 Dyn ni bob amser yn diolch i Dduw, Tad ein Harglwydd Iesu Grist, pan dyn ni'n gweddïo drosoch chi. (1:3)
Mae profiadau’r rhan fwyaf ohonon ni o weddïo, neu weddïau, yn ddiflas iawn dydyn! Mae’n gallu bod yn ‘boring’ iawn eistedd yn llonydd hefo dy lygaid ar gau pan mae rhywun arall yn siarad. Dw i wedi agor fy llygaid a chyfri bob math o deils, a hyd yn oed ddysgu englynion oedd yn hongian ar y wal tu ôl i ambell i siaradwr diflas a hir.

Falle dy fod ti wedi dysgu Gweddi’r Arglwydd  yn yr ysgol neu’r Ysgol Sul, ‘ Ein Tad, yr hwn wyt yn y nefoedd.......’ Mae’n wir nad oes gan y rhan fwyaf o bobl syniad pam ar wyneb y ddaear mae nhw’n deud y geiriau, na o lle mae’r geiriau’n dod (Mathew 6:9-13). Wyt ti ‘rioed wedi meddwl be di pwrpas gweddïo go iawn? 
Does dim rhaid i weddïo fod yn boring; nid dweud geiriau Gweddi’r Arglwydd neu Gras ein Harglwydd ydy’r unig ffordd i weddïo. Mae pawb yn gallu dysgu’r geiriau, ond os nad wyt ti’n credu bod Iesu yn Dduw, dim ond adrodd geiriau wyt ti.
Mae’r Beibl yn dweud bod gweddïo yn bwysig am fod hyn yn ffordd i Gristnogion fynd a’u holl broblemau, ofnau, diolchiadau, gobeithion, cwestiynau ayyb yn syth at Dduw. Fedri di siarad hefo Duw gan ddefnyddio geiriau hollol naturiol; dydi Duw ddim yn mynd i roi marciau allan o ddeg i ti am gywirdeb dy iaith na safon dy frawddegau. Y peth pwysig ydy dy fod ti’n siarad hefo Duw yn uniongyrchol, ‘one to one’. 

Mae Paul yn diolch i Dduw am Gristnogion Colosae – mae hynna’n neis dydi! Mae diolch y brin iawn.  Pryd oedd y tro diwethaf (os o gwbl) i rywun ddweud eu bod nhw’n ddiolchgar amdanat ti? ‘Dw i’n falch dy fod ti’n ffrind i fi – diolch.’ 

Yn amlwg dylai Cristnogion weddïo dros ei gilydd. Pam? I ddangos i Dduw ein bod yn ddiolchgar o gael pobl eraill sy’n frodyr a chwiorydd i ni, yn rhan o deulu Duw. Fedrwn ni weddïo dros ddiogelwch Cristnogion; dros sefyllfaoedd anodd mai rhai Cristnogion yn wynebu; fedrwn ni weddïo am gymorth i Gristnogion....does na ddim byd sy’n rhy fach i weddïo amdano.

Doedd Paul ddim wedi cyfarfod Cristnogion Colosae (roedd o wedi clywed amdanyn nhw gan Epaffras 1:8) ond roedd o’n tynnu sylw Duw atyn nhw drwy weddïo. Yn nes ymlaen yn ei lythyr mae’n sôn yn fwy manwl am weddi, felly beth am i ni wneud ‘chydig o ymchwil i mewn i weddi?
O ddarllen adnod 3 yn unig sut fyddet ti’n ateb y cwestiynau yma?

Pa mor aml mae Paul yn gweddïo? Bob hyn a hyn; byth; yn gyson
Ar bwy mae o’n gweddïo? Siarad gyda pobl o’i gwmpas; siarad gyda Duw, sef Tad yr Arglwydd Iesu Grist; siarad gyda gwahanol seintiau.

Pa elfen sy yn ei weddi bob amser? Cwyno; dadlau; diolch.

Os ti am weddïo cofia’r 3 peth yma – gweddïa ar Dduw yn unig, cofia ddiolch (am dy fwyd, dy ddillad....) a thrïa weddïo’n gyson. 

